
Обраќање на Претседателот на Комисијата за хартии од вредност    Марина Наќева Кавракова

Холидеј Ин, 17  ноември  2009, Скопје

Почитувани дами и господа,

    Чест ми е да Ве поздравам во мое лично име и во името на Комисијата за хартии од вредност и да Ви посакам добредојде на Промоцијата на Прирачникот за издавање на хартии од вредност . 

На почетокот би изразила благодарност до претставниците на ИФЦ-Меѓународната финансиска корпорација и SЕCO-Секретаријат за економски прашања на Швајцарија без чија безрезервна помош  и поддршка  не би можело да се издаде овој прирачник.

Зошто компаниите треба да издаваат хартии од вредност?

Ова прашање можеби Вие во Вашата компанија често си го поставувате? Имате дилеми зошто токму преку издавање на акции да дојдете до свеж капитал? Дали профитот кој го остварувате треба да го делите со стотици други луѓе, наместо да го задржите за себе? Зошто нови акционери да Ви се мешаат при носењето на бизнис одлуките?
Секоја компанија при своето постоење и развој има потреба да го зголеми капиталот. За да го стори тоа, компанијата има три извори на средства : 

- да позајми пари од банка во вид на банкарски кредит; 

- да позајми пари од инвеститори  преку емисија на обврзници 
- или да го зголеми капиталот со издавање на акции. 
Неоспорно, е дека бенифитите од издавањето на акции како начин на финансирање се навистина големи, особено во услови на рестриктивна монетарна политика и скапи кредити. 
 Предност за компанијата, е тоа што прибира свеж капитал без камата и хипотеки.Инвеститорите што ќе ги купат акциите кои ги издава компанијата трајно ги вложуваат своите средства во тоа друштво и  очекуваат дека со доброто работење и со зголемувањето на профитот на самата компанија т.е. со развојот на компанијата ќе порасне и вредноста на нивните акции. Исто така, компанија која издала акции мора да ги прифати принципите на доброто корпоративно управување  кои се заеднички бенефит за акционерите, менаџментот и засегнатите лица, бидејќи сите тие можат да придонесат за остварување на целите на компанијата и континуиран конкурентен развој. 
 Практикувањето на доброто корпопративно управување, пак е сигурна препорака за компанијата дека во случај на потреба за финансирање на нови проекти ќе може да обезбеди свеж и евтин  капитал преку издавање на нови акции. Компанија која практикува добро корпоративно управување е невозможно да биде нетраспарентна, бидејќи и транспарентноста на компанијата е придобивка без која не може да се замисли една успешна компанија. 
      Токму, со нова емисија на акции  по пат на јавна понуда, компанијата воедно станува и транспарентна, отворена за широката инвестициска јавност, акционерите и во најширока смисла на засегнатите лица. Транспарентноста во работењето на компаниите е корпоративно начело без кое не може да се замисли функционирањето на една современа и развиена економија. Отвореноста на компаниите во голема мера го одразува нивото на корпоративната свест во една економија.  Домашните, а пред се странските инвеститори многу тешко ќе се одлучат да вложуваат во земја каде што компаниите се одликуваат со ниско и незадоволително ниво на отвореност на друштвата.  Колку повеќе ќе се зголемува отвореноста на компаниите и нивната подготвеност за презентирање на јавноста на најзначајните аспекти од нивното работење, толку повеќе ќе се зголемува и инвеститорскиот интерес. Транспарентната компанија е респектирана и има зголемена доверба кај инвеститорите, на кои не им треба големи анализи и многу време за да донесат одлука да поддржат, односно финансираат идни деловни стратешки потфати на компанијата преку купување на новоиздадени акции.

Зошто транспарентноста на компаниите е важна?

Одговорот на ова прашање е гаранцијата за една транспарентна компанија кога ќе распише нова емисија на акции по пат на јавна понуда во голема мера може да се очекува дека емисијата ќе биде успешно реализирана од причина што потенцијалните инвеститори, освен од проспектот,усогласен со ЕУ директивата перманантно го следат развојот и достигнувањата на компанијата, а имаат зголемена доверба и високи очекувања и поради фактот што таа е под постојан мониторинг и на регулаторните органи.      

  Затоа, Комисијата за хартии од вредност ги охрабрува и поддржува сите друштва да емитираат акции преку кои полесно, побрзо, поефикасно и поевтино ќе дојдат до потребните финансиски средства за реализација на своите бизнис проекти. Воедно, со издавањето на нови хартии од вредност се збогатува и понудата на пазарот на капитал, со што тој станува поинтересен за инвеститорите.

Во периодот пред нас очекуваме зголемување на интересот на трговските друштва за користење на пазарот на хартии од вредност како извор на финансирање на работењето. Имено, развојот на пазарот на хартии од вредност , како и поволната бизнис клима што се креира во Република Македонија, генерално се очекува да има влијание и на примарниот пазар на хартии од вредност.
Токму Прирачникот кој е пред Вас има за цел да Ве мотивира да размислувате за издавање на нови емисии на акции и да ги воочите предностите од тоа.
Ви Благодарам на вниманието!

